
Көркі қызған көрме мен сайыс
Өскеменде Қазақстан халқы тілдері күніне арналған облыстық шара өтті

4 қыркүйекте Достық үйінде Қазақстан халқы тілдері күніне және ұлт ұстазы 
Ахмет Байтұрсынұлының туған күніне орай "Күш – қазақ тілінде" атты 

облыстық іс-шара ұйымдастырылды.

Шараның негізгі мақсаты – қазақ тілінің 
қолданыс аясын кеңейту, мемлекеттік тілдің 
қоғамдағы маңызын арттыру, сондай-ақ 
көпұлтты ел тұрғындарының өзара түсіністігі 
мен ынтымақтастығын нығайту.

– Бүгінгі іс-шарамыз бүкіл республика 
бойынша өткізіліп жатыр. 2018 жылы Үкімет 
қаулысымен бұл мереке ұлт ұстазы Ахмет 
Байтұрсынұлының туған күніне бекітілді. 
Оған дейін 22 қыркүйекте атап өтілетін. 
Бүгін тіл саясатын дамытуда қолдап 
жүрген С.Аманжолов атындағы профессор, 
ұстаздарды марапаттаймыз. Соңынан квиз 
ойыны өтеді, – деді Мәдениет басқармасы 
Тілдерді дамыту және ономастика бөлімі 
басшысы Болат Кеншинбаев.

Іс-шара барысында өңірдің табиғи 
көріністеріне арналған фотокөрме мен 
"Абайды оқы, таңырқа!" кітап көрмесі 
ұйымдастырылды. Сонымен қатар тіл са-
ясатын жүзеге асыруға үлес қосып жүрген 
азаматтарды марапаттау рәсімі өтті. Мере-
келік бағдарлама музыкалық нөмірлермен 
жалғасып, қатысушылар "Күш – қазақ тілін-
де" атты танымдық квизге қатысты.

– Осындай шаралар дәстүрлі түрде жыл 

сайын өтеді. Бұл – тіл мәртебесін көтеру, 
ана тіліміздің құдіретті күшін нығайту. Халық 
рухын көтеріп, ұлттық құндылықтарды да-
мытатын да – тіл. Ахмет Байтұрсынұлының 
"Ұлттың сақталуына да, жоғалуына да се-
беп болатын нәрсенің ең қуаттысы – тілі. 
Сөзі жоғалған жұрттың өзі да жоғалады" 
деген нақыл сөзі соған дәлел. Сондықтан 
ана тіліміз, мемлекеттік тіліміз жасай бер-
сін, – деді С.Аманжолов атындағы ШҚУ-дың 
қауымдастырылған профессоры Айымгүл 
Сейпутанова.

Ұйымдастырушылардың айтуынша, мұн
дай іс-шаралар мемлекеттік тілге деген 
құрметті арттырып қана қоймай, еліміздегі 
этностардың мәдениеті мен тілін дәріптеуге 
мүмкіндік береді. Ал Quiz сайысының 
өзіне келсек, әралуан тақырыпта берілген 
сұрақтарға сарт-сұрт жауап берген коман-
далар ойын көркін қыздырды. Жеңімпаз бен 
жүлдегерлер ақшалай сыйлыққа ие болып, 
шараны өткізген азаматтар мен мекеме 
өкілдеріне алғыстарын жеткізді. 

Білім бәйгесінде бас қосты
ШҚО жастары зияткерлік додада бақ сынады

Өскеменде Дәулет Серікбаев атындағы ШҚТУ базасында жастар арасын-
да "Заң мен тәртіп" қағидатын ілгерілетуге бағытталған "Не? Қайда? 

Қашан?" облыстық зияткерлік турнирі өтті.

Іс-шара облыстық ішкі саясат 
басқармасының "Шығыс Қазақстан облысы 
жастарының зияткерлік әлеуетін қолдау және 
дамыту" мемлекеттік әлеуметтік тапсырысы 
аясында қолға алынды. Зияткерлік додаға 
облыстағы жалпы білім беретін мектептердің 
10-11 сынып оқушылары мен техникалық 
және кәсіптік білім беру ұйымдарының I-II 
курс студенттерінен құралған 20 команда, 
ұзын-саны 100 қатысушының басын қосты.

– Турнирдің басты мақсаты – жастардың 
зияткерлік әлеуетін арттырумен қатар, 
олардың бойында жауапкершілік, әділдік, 
өзара құрмет және қоғамдық тәртіп сияқты 
құндылықтарды қалыптастыру. Себебі, "Заң 
мен тәртіп" қағидаты тек құқықтық талаптар-
ды сақтау емес, ең алдымен әр азаматтың 
өз әрекетіне жауапкершілікпен қарауынан 
басталады, – делінген ақпаратта.

Сайыс барысында қатысушылар түрлі 
деңгейдегі сұрақтарға жауап беріп, білімін, 
тапқырлығын, логикалық ойлау қабілеті 
мен жылдам шешім қабылдау дағдыларын 
көрсетті. Командалар үшін әр кезең ортақ 
пікірге келіп, ақпаратты талдауды және 
уақытты тиімді пайдалануды талап етті.

– Осындай зияткерлік алаңдар жастардың 
білімін шыңдап қана қоймай, олардың пікір 
алмасу, өз ойын дәлелдеу және қарсы пікір-
ді құрметтеу мәдениетін қалыптастыруға 
мүмкіндік береді. Бұл қасиеттер қазіргі 

қоғамда белсенді әрі жауапты аза-
мат қалыптастыру үшін маңызды, – деді 
қатысушылар.

Турнир барысында командалар арасын-
да тартысты бәсеке орнап, жастар жоғары 
белсенділік танытты. Нәтижесінде Шәкәрім 
атындағы №1 орта мектеп оқушыларынан 
құралған "Әділет жастары" командасы 
жеңімпаз атанды. Іс-шараның атауы мен 
мазмұнының өзі жастар арасында заңды 
құрметтеу, әділеттілік пен тәртіпті сақтау 
құндылықтарын нығайтудың маңызын 
көрсетеді. Мұндай бастамалар жас буынның 
бос уақытын тиімді ұйымдастырып қана 
қоймай, олардың қоғамдық өмірге белсенді 
араласуы мен көшбасшылық қабілеттерін 
дамытуға жол ашады.

– Бүгінде "Заң мен тәртіп" қағидатын 
қалыптастыру – қоғамның барлық мүшесіне 
ортақ міндет. Ал бұл жұмыста жастардың 
орны ерекше. Білімді, саналы және жауапкер-
шілігі жоғары жас ұрпақ – қауіпсіз әрі әділетті 
қоғамның негізі, – деді ұйымдастырушылар.

Аймақта жастардың зияткерлік және шы
ғармашылық әлеуетін қолдап, азаматтық 
белсенділігін арттыруға бағытталған жұмыс
тар алдағы уақытта да жалғасын табатын 
көрінеді.

Өз тілшіміз

Мемлекеттік тіл тұғырын биіктету үшін

Қазақстан Республикасы Сот әкімшілігінің Шығыс Қазақстан облысы 
бойынша департаментінде "Соттар мен мемлекеттік органдардың құжат 

айналымындағы мемлекеттік тіл: процестік құжаттарды сапалы ресімдеу 
мәселелері" тақырыбында дөңгелек үстел өтті. Іс-шара барысында мемле-
кеттік тілдегі процестік құжаттарды әзірлеу мен ресімдеудің өзекті мәселелері 
кеңінен талқыланды.

Іс-шараның негізгі мақсаты сол, мемле-
кеттік тілде әзірленетін процестік құжаттар 
сапасын жақсарту. Одан бөлек, құжаттарды 
ресімдеудің бірыңғай талаптарын сақтап, сот-
тар мен мемлекеттік органдар арасындағы 
мемлекеттік тілдегі құжат айналымының са-
нын арттыруға да басымдық беріледі.

Дөңгелек үстел жұмысына сот жүйесінің 
өкілдері, облыс прокуратурасының Басқар
ма прокуроры Еламан Есқали, Мәдениет 
басқармасының Шығыс Қазақстан лингвис
тикалық орталығы директоры Әсемгүл Абза-
лова,  Мемлекеттік қызмет істері агенттігінің 
Шығыс Қазақстан облысы бойынша департа-
менті басшысының орынбасары Айнұр Мұс
тафина қатысты.

Іс-шара барысында мемлекеттік тіл-

дегі процестік құжаттарды әзірлеу мен 
ресімдеудің өзекті мәселелері кеңінен 
талқыланды. Қатысушылар сот актілері, та-
лап арыздар, қаулылар, ресми хаттар және 
басқа да құқықтық құжаттарды дайындау 
кезінде кездесетін тілдік, стилистикалық 
және терминологиялық мәселелерге назар 
аударды.

Қатысушылар пікірінше, мемлекеттік тіл-
дегі құқықтық құжаттардың сапасы тек тіл 
нормаларын сақтау тұрғысынан ғана емес, 
олардың мазмұнының нақтылығы, логикалық 
жүйелілігі және азаматтарға түсінікті болуы 
тұрғысынан да маңызды.

Сонымен қатар құқықтық терминдерді 
бірізді қолдану, аударма арқылы дайындала-
тын құжаттардың сапасын арттыру, мемле-

Өскеменде құжат айналымында мемлекеттік тілдің қолданылу сапасы талқыланды

кеттік тілде кәсіби құжат әзірлеу дағдыларын 
жетілдіру мәселелері сөз болды.

Іс-шара соңында соттар мен мемлекеттік 
органдардың құжат айналымында мемле-
кеттік тілдің қолданылу сапасын арттыруға 
бағытталған бірқатар ұсыныстар айтылып, 
өзара тәжірибе алмасудың маңыздылығы 
атап өтілді. Дөңгелек үстел қорытындысында 
қатысушылар мемлекеттік тілдегі процестік 

құжаттардың сапасын арттыру – құқықтық 
сауаттылықты қамтамасыз етудің және 
азаматтардың мемлекеттік органдар мен сот 
жүйесіне деген сенімін нығайтудың маңызды 
факторларының бірі екенін атап өтті.

